Lesson 3
Nakura' seyitanin duk mala'ikatin
Shi'ya 14; Eseki'el 28

Assalamu alaikum me' bagayku mapakalehin. Tiya' ku katakdilan

we' Tuhanin magaka-aka si ka'am. Iye Tuhan po'on kasanyanganin.
Kabaya'annen, we' kémon me' a'ahin tasabutde duk maglilla' nuhut lan
bakas minemesnen, supaya a'ahin makajari kinimmatan bentel we' ne
duk supaya siye sinakup dem kasanyanganne te'edin salama-lama. Sinna
kami we' makajari kami magpakale balik si ka'am ellew inin programabi
inénan “Lanin duk a'ahin manjari bentel si matahan Tuhan”.

Si programa dehelluhin, tabatsate ayat tagna' dem Kitabin, pa'inne:
“Tagna'anne te'edin, pinapanjari we' Tuhanin langitin duk dunyahin.”
(Panagna'an 1:1) Tasabutte we' kémon maniya'in niya' tagna'ne, luwal
Tuhanin mangga' niya' tagna'nen. Tagna'anne te'edin, pag ga' pe niya'
bisan ine, luwal dembuwa' ma'ellumin. Dembuwa' inin Tuhanin. Luwal
iye maniya' tagna'in. Tuhanin mangantanan salama-lamahin. Langkew
Tuhanin bu ga' niya' epangne! Ga' niya' tagna'ne duk ga' niya' tamananne.
Ga' niya' nesessita si iye. Ga' niya' ganta'anne. Tuhanin niyawa, bu intag-
intag, 1a'i du isab iye. Pesong iye amban kémon-kémonin. Takitene
kémonin. Kata'uhanne kémonin. Ga' niya' epangne. Langkew te'ed
Tuhanin! Hangkan pina'in dem Kitab, pa'inne: “Iye hadja dendangan
mangga'i mamateyin. Patenna'annen dem sahaya ga'i katumapitan. Ga' niya’
bakas ngite iye duk ga' te'ed niya' makakite iye. Pata' te'ed iye pinahadje duk
iye asal mabalakatanin ga' tamananne! Amin!” (1 Timoteo 6:16)

Ellew inin lesson katellu ne amban dem Kitab Kanabihanin.
Mikil-mikil kite bi bang ine pamanolo' dem Lapal Tuhanin sabab
me' mala'ikatin duk nakura' seyitanin. Kata'uhannu ke bang amban
mala'ikatin? Atawa bang amban me' seyitanin duk nakura'den? Ga'i
makajari kata'uhante bi sabab inin, bang duma'in kite inakahan we'
Tuhanin. Saguwa' inakahan kite sabab siye dem Lapalnen. Hangkan
hapalte pahap-hap dem Kitabin, supaya kata'uhante mabennalin sabab
me' mala'ikatin duk nakura' seyitanin.

Pa'essebante ka'am we' tu'u dem programa Lanin duk a'ahin manjari
bentel, hapalte me' sinulat we' me' kanabihanin pinagturul-turul amban
po'on taman tuggu. Hangkan si lesson dehelluhin magistadi kite
sabab Tuhanin, pegge' Tuhanin maniya' tagna'in. Ubus — bang amban

kabaya'an Tuhanin - si lesson mapaturulin magaka kami sabab bang
sa'ingge pinapanjari we' Tuhanin dunyahin duk kémon diyalemnen.
Saguwa' pag ga' pe pinapanjari manusiya'in duk dunya patenna'anten,
niya' seddili pinapanjari we' Tuhanin, me' mala'ikat.

Ekka inakahan kite diyalem Lapal Tuhanin sabab mala'ikatin.

Ellew inin missa hadja kite sabab me' importante inakane sabab
mala'ikatin. Inakahan kite dem Lapal Tuhanin we' masa ewwalley

pe te'ed pinapanjari we' Tuhanin — bu niyawa iye — ekka me' niyawa
seddili inénan mala'ikat. Pa'in Kitabin, “Me’ mala‘ikatin, dara'akan
Tuhanin du. Ga'i siye takitete bi.” (Hibrani 1:14) “Pa'in Tuhanin, ‘Me'
mala'ikatin me' dara'akanku hadja, duk makajari siye pamanjariku baliyu
atawa kayat ebbut.’” (Hibrani 1:7) Hatinen, tinolo'an kite dem Kitab we'
mala'ikatin niyawa du kuwe' Tuhanin. Bantukden pinagsali' duk baliyu
atawa ebbut. Ga'i takitete baliyuhin. Ga' niya' makajari ngantan ebbut.
Sa miya'an du isab bang mala'ikat Tuhanin. Duma'in siye pinapanjari
tege baran kuwe' kitehin bi. Bang kite bi manusiya'in tege baran kite
duk niyawa. Saguwa' bang mala'ikatin niyawa hadja. Hangkan ga'i
takitete mala'ikatin.

Piyangan me' mala'ikat pinapanjari we' Tuhanin? Ine inaka dem
Kitabin? Pina'in we' pinapanjari we' Tuhanin banes manamal me'
niyawa, ga'i te'ed ta'itung. Si pala'ihan Tuhanin niya' “me’ mala‘ikat
ibu-ibuhan.” (Me' Pinakita'u 5:11) Tuhanin, Magbaya'-baya' si kitehin
bi langkew te'ed! Tuhan mangga' niya' limitnen, papanjarine ibu-ibuhan
mala'ikat hap bantukden, hap hatulanden duk lalem kata'uden. Inakahan
kite dem Kitab we' balakatan mala'ikat Tuhanin. Balakatan siye
amban kite bi. Saguwa' sali' du duk kémon pinapanjarihin niya' limitde.
Duma'in balakatden kuwe' Tuhanin. Duma'in pala'ihanden intag-intag,
duk duma'in isab kata'uhande kémon. Pinapanjari hadja siye. Luwal
hadja Dembuwa' mangga' niya' limitnen. Dembuwa' inin Tuhanin.

Niya' pe isab subey tasabutte sabab mala'ikatin: Pag pinapanjari
mala'ikatin we' Tuhanin, sutsi siye. KEmon siye sutsi. Tagna'nen ga'
niya' seyitan duk ga' niya' nakura' seyitan. Bang Tuhanin ga' niya'
papanjarine mala'ikat la'at. Subey te'ed essebte dem pikilante: Makajari
Tuhanin ngahinang ine-ine, luwal dembuwa' ga'i tahinangnen. Ga'i
tahinangne ine-ine la'at. Da'a takeyipatte inin. Ga'i makajari we'
Tuhanin papanjarine ine-ine la'at pegge' hap iye. Ga'i Tuhanin sala' si
hinangannen pegge' ga' niya' sala'ne. Bang dusehin ga'i makajari amban
iye, pegge' sutsi iye. KEmon pinikil atawa pina'in atawa hininang we'
Tuhanin hap hadja duk ga' niya' sala'ne. Hangkan pina'in dem Kitab:
“Tuhanin ga'i te'ed tasassat duk ga'i te'ed iye nassat.” (Yakub1:13) Manjari,
amban ente' mala'atin? Song ne tasabutte sambung Tuhanin. Saguwa'
niya' pe subey tasabutte sabab mala'ikatin.

Ine jannen hangkan Tuhanin papanjarine mala'ikatin? Tinolo'an kite
dem Kitab we' hangkan siye pinapanjari supaya siye la'i si pala'ihan
Tuhanin, malasa si iye, mudji iye duk nuhut panganda'akannen duk
kégan siye la'i si surga' salama-lama. Tuhanin magdapu' si siyehin pegge'
bakas papanjarine siye. KEmon siye patenna'anden si “luma' Tuhanin
la'i diyata), si surga', tala manamal si dembiya' bulan, ellew duk pote'an.
Kata'uhannu ke we' niya' patenna'an Tuhanin ispesiyal? To'o, si lesson
dehelluhin takalete we' Tuhanin bisan intag-intag. Saguwa', tinolo'an
isab kite dem Kitab sabab lugal hap manamal bu sutsi, jukup we' danta'
duk mannisan, iyan patenna'an Tuhanin duk la'i pakitehanne kémon
sahayanen duk balakatnen. Inin lugal inénan we' me' kanabihanin
Pala'ihan Tuhanin atawa Surga'. Inin patenna'an Tuhanin magsumbaya'
duk mala'ikatne masutsihin.

Niya' pe subey kata'uhante sabab me' mala'ikatin. Inin ne: Me'
mala'ikatin ga'i siye sali'-sali'. Niya' mala'ikat pesong mannisnen duk
lalem kata'unen amban sinduwehin. Niya' mala'ikat paliput si kursi
Tuhanin la'i si surga'. Niya' isab nabang duk manteyan a'a. Niya' pe
mala'ikat kuwe' si Jibril duk Mika'el, nengge la'i magharap duk Tuhanin
duk dina'ak siye lumengngan si dunya ngahinang panganda'akan Tuhan
siyehin.

Niya' mala'ikat ngantanan me' mala'ikat sinduwehin. Bakas ke
takalenu niya' inénan Lucifer (Lusiper)? Inakahan kite dem Lapal
Tuhanin we' metu'uhin iye malangkew amban kémon mala'ikatin. Bang
kata'uhannu istori Luciferin, kata'uhannu isab bang amban nakura'
seyitanin.

Inakahan kite dem Kitab pag tagna' pinapanjari me' mala'ikatin,
Lucifer inin mannisan amban kémon sinduwehin, pesong isab
balakatan duk pesong lalem kata'unen. Héti én Lucifer inin masinagin.
Lucifer inin mas pesong kata'unen, balakatnen duk kapatutnen
amban kémon mala'ikat sinduwehin. Inurungan iye we' Tuhanin
mannis duk kata'u mikil ga'i takila-kila. Iye matewwa'in bang si'

Lucifer nambahayang si Tuhan, malasa si iye duk kahagad si iye
salama-lama, pegge' pinapanjari iye we' Tuhanin duk iledjiki'an
manamal. Saguwa' tabatsate dem Sulat me' Kanabihanin, dembuwa'
ellew udji' Lucifer Tuhanin duk abbuhan ateynen. Pa'in Lucifer dem
ateyne, “Kabaya'ankun, padiyata' ku si surga’; kabaya'ankun, bettadku
paningkolo'ankun diyata' me' pote'an Tuhanin; kabaya'ankun ningkolo' ku
la'i magbaya'.....kabaya'ankun padiyata' ku diyata' pe amban me' gabun;
kabaya'ankun hinangku dikun sali' duk Tuhanin!” (Shi'ya 14:13,14)

Pikilun! Kémon maniya' si iyehin inurungan pusi Lucifer we' Tuhanin,
ubus bu kabaya'annen ngeddo' sahaya duk balakat amban Tuhanin,
amban Malangkewin! Bu duma'in hadja Lucifer manguntarahan

Tuhanin, saguwa' da bahagi' bang binahagi' tellu kémon mala'ikat
mala'i si surga'in, eddo'de du pateyikut amban Tuhanin duk nuhut
Lucifer duk dusenen. (Me' Pinakita'u 12:4)

Saguwa' Tuhanin, Tuhan du, duk kata'uhanne bang ine dem pikilan
Lucifer duk tindegnen. Bakas ta'ayate ne dem lesson dehelluhin, ga' niya'
bisan sine we' niya' tahinangne ine-ine tinapukan amban Tuhan, pegge'
bang Tuhanin, kata'uhanne kémon bisan dehellu amban tahinang!
Takite we' Tuhanin duse diyalem atey Luciferin duk diyalem atey
mala'ikat manuhut iyehin.

Ubus, ine palabey? Ine hinang Tuhanin? Pasagadan Tuhanin Lucifer
paganti' si iye? Bu Lucifer du nguntarahan iyehin! Makajari ke ga'i
hinang Tuhanin ine dusehin? Makajari ke Tuhanin magawe' hadja si
duse magabbu duk nguntara? Ga'i makajari! Tinolo'an kite diyalem
me' Sinulat we' me' Kanabihanin we' Tuhanin — Tuhanten bi - sutsi iye
duk ga'i iye patuhut si ine-ine la'at. Ga'i sandalanne dusehin. Ga'i te'ed
pangurungne sahayanen duk balakatnen si seddili. Dembuwa'-buwa'
du Tuhanin; ga' niya' makajari paganti' si iye! Hangkan, pa'in Kitabin
pinatahala’' we' Tuhanin Lucifer duk mala'ikatne mala'atin amban
pala'ihan Tuhan masutsihin. Lucifer duk me' tindegnen ga'i ne makajari
patenna' si surga', si luma' Tuhanin, pegge' magduse siye mabaya' paganti'
si Tuhanin. Hangkan pinatahala' Lucifer duk mala'ikatne mala'atin.
Tuhanin sutsi du, duk hukumne duk leggane sine-sine nguntarahan iye.

Pag ubus Lucifer magduse sa miya'an, ginanti'an énnen. Duma'in
ne iye inénan Lucifer masinagin, saguwa' inénan ne iye Seyitan. Heti
Seyitanin kuntara. Lucifer manjari ne banta Tuhanin. Duk kata'uhanbi
hep, sampay kuwe'itu Nakura' Seyitanin duk tindegnen tayikutande
Tuhanin duk ine-ine hap. Teyikutande Lapal Tuhanin duk mesuwey
we' ga'i to'o. Nakura' Seyitanin, kuntarahanne Tuhanin duk suleyanne
magpaka'at duk nagga' me' kabaya'an Tuhanin. Saguwa' Tuhanin Hukum
malangkewin duk ga' niya' makajari nganda'ag! Niya' eli'an, pina'in,
“Bang batu, ga'i pessa' we' pugad!”

Inakahan kite dem Kitab, pag ubus pinatahala' Nakura' Seyitanin duk
tindegnen we' Tuhanin, pinapanjari we' ne para si siye ebbut narka'
ga'i tapalem. Niya' dembuwa' ellew si pesongan ilakasan we' Tuhanin
dem ebbut inin Nakura' Seyitanin duk tindegnen duk kémon manuhut
siyehin. Tasulat dem Kitab, “Bininasa siye la'i dem ebbut miya'an ellew-
sangem sampay salama-lama.” (Me' Pinakita'u 20:10)

Saguwa' inakahan kite dem Kitab we' ga' pe la'i dem ebbut narka'
Nakura' Seyitanin. Pa'in Lapal Tuhanin we' Nakura' Seyitanin tu'u si
dunya nagga' Tuhanin. Iye Magpaka'atin. Kabaya'annen magpaka'at
hinangan Tuhanin. Kabaya'annen we' me' a'ahin, me' pinapanjari we'
Tuhanin, lepas duk nuhut iye hap narka'. Pa'in Lapal Tuhanin, arak

kémon me' a'ahin diyalem antanan Nakura' Seyitanin, saguwa' ga'i
kata'uhande pegge' Nakura' Seyitanin mangakkalin. Pa'in Kitabin,
“..bisan Nakura' Seyitanin magpasalingu du kuwe' bantuk mala'ikat.”

(2 Korinto 11:14) Suleyanne ngakkalan a'ahin supaya siye ga'i ngasip
si Lapal Tuhanin. Hangkan sinulat we' dembuwa' me' nabi Tuhanin,
pa'inne, “Pahapun bi pamikilbin duk papateng-pateng ka'am. Bantabin
Nakura' Seyitanin batang ngusa' ka'am duk ne ka'am ga'i nuhut Tuhanin.
Kuwe' iye lima'ung ngigel maglunsul ne pa'in miha bang sine takakannen.”
(1 Petros 5:8) Papateng-pateng ka'am! Mabaya' Nakura' Seyitanin
maka'at ka'am salama-lamal!

Saguwa', pudjite Tuhanin! Urunganne kite Lapalnen supaya kite
makajari paluwas amban antanan Nakura' Seyitanin. Pa'in Kitabin,
“Kata'uhanbi du iyan bang ine mabennal amban Tuhanin. Duk mabennal
inin iye mamaluwas ka'amin amban pamanyaga'an ka'amin!” (Yahiya
8:32) Kata'uhannu ke mabennalin makajari maluwas ka'u amban
akkal mala'at Nakura' Seyitanin? Essebun bi inin: Nakura' Seyitanin
pesong lalem kata'unen amban kata'uten. Saguwa' Tuhanin pesong
lalem kata'unen amban Nakura' Seyitanin. Pesong balakatan Nakura'
Seyitanin amban kite bi. Saguwa' Tuhanin pesong balakatan amban
Nakura' Seyitanin. Kata'uhannu ke Lapal Mabennalin makajari maluwas
ka'u amban antanan Nakura' Seyitanin? Ekka a'a ga'i mabaya' pakale si
mabennal amban Tuhanin. Ine jannen hangkan siye ga'i ngatu pakale
si mabennalin? Iye jannen pegge' inakkalan siye we' Nakura' Seyitanin.
Kabaya'annen we' kahagad siye si mangga'i mabennalin. Bugtu', bang
patekka duma'in isab mekesinna-sinna pakale si mabennalin. Saguwa',
bang kata'uhannu mabennalin dem Lapal Tuhanin duk kahagad, leppa
kew amban antanan Nakura' Seyitanin. Mabennal amban Tuhanin
makajari paluwasne a'ahin amban me' dusta' Nakura' Seyitanin. Saguwa'
subey kata'uhannu mabennalin duk kahagadnu!

Pakale kew si Lapal Tuhan inin: “Me’ bagayku kinalasahankun, da'a
magtawus kahagadun bi bang niya' me' a'a magpa'in we' la'i si siye Niyawa
Tuhanin. Subey dahu' pandogahanbi me' panolo'den supaya kata‘uhanbi
bang bennal la'i si siye Niyawa Tuhanin atawa ga'i. Pegge' ekka ne me'

a'a paguwa' si me' kalahat-lahatan tu'u si dunya magma-ma nabi siye.”

(1 Yahiya 4:1) “Da'a diyawa'anun bi me' bissa pinabissa we' Tuhanin.
Saguwa' paliksa'un bi dahu' me' takalebin duk sasuku mahapin tayima'un bi.
Halli'anun bi kémon bayu'-bayu'an hinangan la'at.” (1 Tessalonika 5:20-22)
Kata'uhannu te'ed bang ine tasulat we' me' nabi Tuhanin? Tasabutnu
Lapal Mabennalin? Kahagad ke kew te'ed si Lapalin dem ateynu?

Me' bagayku, hap isab bakas pakale ka'am ellew inin. Da'akte ka'am
isab pakale si programa balik bang magistadi kite bi sabab bang sa'ingge
pinapanjari dunyahin.

Sinna kami bang lukabi haradiyubin si programa balik. Karayaw
inurungan ka'am kata'u we' Tuhanin sasangbi mikil-mikil sabab
pananggupne dem Lapalnen, pa'inne,

“Kata'uhanbi du iyan bang ine mabennal amban Tuhanin. Duk
mabennal inin iye mamaluwas ka'amin amban pamanyaga'an
ka'amin.” (Yahiya 8:32)

Wassalam





